Vendim nr.108, datë 14.12.2009
Kolegji i Gjykatës Kushtetuese të Republikës së Shqipërisë, i përbërë nga:

Fehmi Abdiu,


Anëtar i Gjykatës Kushtetuese

Xhezair Zaganjori,

Anëtar i 
“
     “
Sokol Berberi,

Anëtar i 
“
     “
në datë ​​​14.12.2009, mori në shqyrtim paraprak kërkesën me nr.108 Akti që i përket:

K Ë R K U ES:
GJYKATA E APELIT PËR KRIME TË RËNDA 
O B J E K T I:
Shfuqizimi si i papajtueshëm me Kushtetutën e Republikës së Shqipërisë i vendimit nr.368, datë 01.07.2009 të Kolegjit Penal të Gjykatës së Lartë.
Kolegji i Gjykatës Kushtetuese, pasi shqyrtoi kërkesën dhe bisedoi çështjen në tërësi,





V Ë R E N:

Gjykata e Shkallës së Parë për Krime të Rënda, me vendimin nr.22, datë 21.05.2007, ka vendosur deklarimin fajtor të të pandehurit Shaban Dauti për veprën penale të “trafikimit të narkotikëve” e kryer në bashkëpunim. Mbi ankimin e të pandehurit Shaban Dauti, Gjykata e Apelit për Krime të Rënda, me vendimin nr.35, datë 16.07.2009 ka vendosur lënien në fuqi të vendimit nr.22, datë 21.05.2007 të Gjykatës së Shkallës së Parë për Krime të Rënda. Mbi bazën e rekursit nga i pandehuri, Kolegji Penal i Gjykatës së Lartë me vendimin nr.368, datë 01.07.2009 ka vendosur prishjen e vendimit nr.35, datë 16.07.2007 të gjykatës së apelit dhe dërgimin e akteve për rishqyrtim po asaj gjykate, me tjetër trup gjykues.
Gjykata e Apelit për Krime të Rënda, gjatë shqyrtimit të çështjes nr.60, datë 22.09.2009 që i përket të pandehurit Shaban Dauti, me akuzën e “trafikimit të narkotikëve” në bashkëpunim, parashikuar nga neni 283/a, paragrafi 2 i Kodit Penal, ka vendosur pezullimin e çështjes dhe dërgimin  e saj Gjykatës Kushtetuese.

Kërkuesi ka kërkuar deklarimin si antikushtetues të vendimit nr.368, datë 01.07.2009 të Kolegjit Penal të Gjykatës së Lartë për këto arsye:

- ky vendim i Kolegjit Penal të Gjykatës së Lartë, nisur nga pasojat juridike që krijon si për palët dhe për gjykatat më të ulta, mund të interpretohet në një kuptim të zgjeruar si i barazvlefshëm me ligjin.
- ky vendim bie ndesh me nenin 42/2 të Kushtetutës ku sanksionohet e drejta e shtetasve për një gjykim të drejtë, sepse sipas kuptimit të një “gjykate të caktuar me ligj”, çështja duhet të ishte kthyer për gjykim në Gjykatën e Shkallës së Parë për Krime të Rënda si gjykatë kompetente.
- ky vendim bie në kundërshtim edhe me nenin 43 të Kushtetutës,  ku përcaktohet se kushdo ka të drejtë të ankohet kundër një vendimi gjyqësor në një gjykatë më të lartë, përveçse kur në Kushtetutë parashikohet ndryshe.
Kolegji i Gjykatës Kushtetuese, pasi diskutoi çështjen vlerëson, se kërkuesi nuk legjitimohet për të kërkuar shfuqizimin si të papajtueshëm me Kushtetutën të vendimit nr.368, datë 01.07.2009 të Kolegjit Penal.
Për vënien në lëvizje të Gjykatës Kushtetuese, Kushtetuta, në nenin 134, ka përcaktuar një rreth subjektesh që mund të paraqesin kërkesa para saj. Këto subjekte janë: Presidenti i Republikës; Kryeministri; Një e pesta e deputetëve; Kryetari i Kontrollit të Lartë të Shtetit; Gjykatat; Avokati i Popullit; Organet e qeverisjes vendore; Organet e bashkësive fetare; Partitë politike dhe organizatat e tjera; Individët.

Kontrolli kushtetues paraqitet si kontroll abstrakt dhe kontroll konkret. Kontrolli  abstrakt shtrihet ndaj dispozitave ligjore, akteve normative të organeve të qeverisjes qendrore dhe atyre vendore, si dhe akteve të tjera që kanë forcën e ligjit. Ai është i lidhur vetëm me çështje të kushtetutshmërisë së normave të cilat atakohen. Vendimi i Gjykatës Kushtetuese ne këto raste merr efektet juridike erga omnes, pra për të gjithë. Në këtë kuptim ai paraqitet si një gjykim abstrakt.

Kontrolli konkret apo i tërthortë është një tjetër formë e kontrollit të ligjit. Ai iniciohet nga gjykatat e juridiksionit të zakonshëm gjatë shqyrtimit të një çështjeje, zgjidhja e së cilës varet nga ligji konkret i cili kontestohet për antikushtetutshmërinë e tij. Në këtë rast gjyqtari e pezullon çështjen dhe ia dërgon shqyrtimin e kushtetutshmërisë së normës Gjykatës Kushtetuese.
Kërkesat kushtetuese dhe ligjore për këtë kontroll janë pasqyruar në Kushtetutë dhe në ligjin nr.8577, datë 10.02.2000 “Për organizimin dhe funksionimin e Gjykatës Kushtetuese”.
Në nenin 145 të Kushtetutës përcaktohet se kur gjyqtarët çmojnë se ligjet vijnë në kundërshtim me Kushtetutën nuk i zbatojnë ato. Në nenin 68 të ligjit nr.8577, datë 10.2.2000 “Për organizimin dhe funksionimin e Gjykatës Kushtetuese”, përcaktohet se kur gjykata ose gjyqtari gjatë një procesi gjyqësor dhe në çdo kohë kryesisht ose me kërkese të palëve çmon se ligji është antikushtetues dhe kur ka lidhje të drejtpërdrejtë midis ligjit dhe zgjidhjes së çështjes konkrete nuk e zbaton atë, duke vendosur pezullimin e shqyrtimit të mëtejshëm të çështjes dhe dërgimin e materialeve të saj Gjykatës Kushtetuese për t’u shprehur për kushtetutshmërinë e ligjit. 

Si konkluzion, gjykatat mund ta vënë në lëvizje Gjykatën Kushtetuese vetëm për papajtueshmëri të ligjit me Kushtetutën, duke plotësuar dhe kriteret e përmendura në nenin 68 të ligjit “Për organizimin dhe funksionimin e Gjykatës Kushtetuese”, por nuk mund t’i drejtohen Gjykatës Kushtetuese për shfuqizim të vendimeve gjyqësore të Kolegjeve të Gjykatës së Lartë.






PËR KËTO ARSYE;
Kolegji i Gjykatës Kushtetuese të Republikës së Shqipërisë, në bazë te nenit 31/3 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës se Shqipërisë”,






  V E N D O S I:

Moskalimin e çështjes për shqyrtim në seancë plenare.

